Christus is die Koning Sondag

1. Die deurlopende PP-agtergrond  (die PowerPoint Background Image)
Die ‘urban legend’ van die Koning van Denemarke wat met sy mense geïdentifiseer het tot op die punt waar selfs sy lewe op die spel was, is ’n wonderlike storie met ’n kragtige betekenis. ’n Grootse beeld van ’n koning wat ten volle met sy mense identifiseer!  In sy gesprek met Pilatus erken Jesus dat hy ’n koning is.  Maar nie die soort waaraan Pilatus gewoond is nie!  Hy is ’n Koning wat met Sy mense identifiseer.  Hy dra nie ’n geel ster nie, maar ’n kruis.  ’n Kruis wat Sy mense bevry het!  

Skyfie 4 en 5
2. Teks 
( Joh 18:33-37
33Pilatus het toe weer in sy ampswoning ingegaan en Jesus geroep en vir Hom gevra: “Is jý die koning van die Jode?”
34Jesus het hom toe gevra: “Vra u dit uit u eie, of het ander dit vir u van My gesê?”
35”Ek is mos nie ’n Jood nie!” antwoord Pilatus. “Dit is jou volk en jou priesterhoofde wat jou aan my uitgelewer het. Wat het jy gedoen?”
36”My koninkryk is nie van hierdie wêreld nie,” antwoord Jesus. “As my koninkryk van hierdie wêreld was, sou my onderdane geveg het sodat Ek nie aan die Jode uitgelewer sou word nie. Maar nou is my koninkryk nie van hier nie.”
37”Dan is jy tog wel ’n koning?” vra Pilatus.

“Dit is soos u sê: Ek is ’n koning,” antwoord Jesus. “Ek moet oor die waarheid getuienis aflê. Hiervoor is Ek gebore, en hiervoor het Ek na die wêreld toe gekom. Elkeen wat aan die waarheid behoort, luister na wat Ek sê.”
Skyfie 6
3. God versamel ons en ons is bly
Skyfie 7
3.1. Fokus 
Vandag is die laaste Sondag voor Advent, die 4 weke wat ons help om vir Kersfees voor te berei.  Vandag staan bekend as “Christus is die Koning Sondag”. 

In vergelyke met die res van die kerkjaar se spesiale dae, is dit ’n relatief nuwe dag wat eers in November 1925 ingestel is.  Daardie tyd was dit ’n kragtige, simboliese handeling.

Europa het ’n onseker politiese toekoms in die gesig gestaar.  Pous Pius XI het gesê ten spyte van al hierdie diktators en vals waardes wat die wêreld vir ons voorhou, was Christus steeds die  Koning van die heelal.  

Christene het geweet waar hulle lojaliteit lê.  Nie by diktators of magsmanupileerders nie, maar by Christus.  Hy was die ware leier, ons ware Koning!  Alle aardse heersers se tyd sal verbygaan, maar Christus is daar vir altyd. 

Skyfie 8

Lees Johannes 18:37 en vertel dan hierdie storie: 

Leo Rosten tells a story about Yuri Smolenski, a Jewish engineer in the former Soviet Union. Yuri had been ordered to move to a minor position in a faraway, frozen Siberian outpost. 

His parents, in tears, were watching him pack. 

“I'll write every day,” said Yuri. 

“But the censorship,” wailed his mother. “They'll watch every word.” 
Yuri's father said, “I have an idea. Anything you write in black, we'll know is true. But anything you put in red ink, we'll know is nonsense!”

 
A month passed; then from Siberia came a long letter all in black ink! 
“Dear Mama and Papa,” the letter began. “I can't tell you how happy I am here. It is a workers' paradise! We are treated like kings. I live in a fine apartment and the local butcher has meat every single day! There are many concerts, theater, movies - all free. And there is not one tiny bit of anti-Semitism! Love, Your son, Yuri. PS.. There is only one thing you can't find here: red ink.” 


Jesus sê in Johannes Hy het net vir een doel hiernatoe gekom: om oor die waarheid getuienis te lewer!  Dit het Hy met die rooi “ink” (bloed) van die kruis dwarsoor die wêreld geskryf vir alles en almal om te sien... Hy is die Koning – en niemand anders nie!

Skyfie 9-12

3.2. Familie-oomblik

Alternatief 1
Die fliek Liar Liar gaan vir kinders ’n goeie idee gee van wat die konsekwensies is as dit van ons ook waar is wat van Jesus waar is in vers 37:  “Ek moet oor die waarheid getuienis aflê.  Hiervoor is ek gebore en hiervoor het ek na die wêreld gekom.”

 

Die fliek gaan oor ’n baie goeie prokureur wat ’n baie suksesvolle praktyk het en al sy sake wen deur sy gladde tong te gebruik – en deur geensins by die waarheid te bly nie.  Sy seun, Max, wens egter by sy verjaarsdag partytjie dat sy pa net vir een dag die waarheid sal praat, want hy sê altyd dat hy na sy partytjie toe sal kom en kom dan nooit nie.  

Die wens word waar en Fletcher Reed (die pa) kan nie anders as om net die waarheid te praat nie.  Die uiteinde van die fliek, is waar Fletcher in soveel moeilikheid beland vir al die waarheid wat hy praat, maar ook dat hy ’n baie belangrike hofsaak wen.  Hy besef wat eintlik vir hom belangrik in die lewe is, nl. om nie sy vrou en kind te verloor nie.  

Alternatief 2:
Vra vir die kinders wie ’n ouer boetie of sussie het:  Wat het dit vir jou beteken dat hy/sy daar is, veral as jy bang of hartseer is?

Jesus het ook geweet sy koninkryk is nie van hier nie en as hy wou, kon hy ’n legioen engele gevra het om hom te help.

Alternatief 3:
Vra vir die kinders wie is die groot manne van die laerskool  –  die Graad sewes!  Vra dan wie die kleintjies van die Hoërskool is – die Graad 8’s – vanjaar se Gr. 7’s!

Die Hoërskool is ’n totaal ander wêreld as die Laerskool.  Die wat in die laerskool belangrik en groot is, is in die wêreld van die hoërskool niks werd nie.  Net so werk die koninkryk van hier en die koninkryk van Jesus.

Skyfie 13 en 14
3.3. Loflied
Jesus is ons Koning Heer 
F35 is ’n pragtige kinderlied wat sing van die Koning wat weer sal terugkeer.  Kliek op die ikon, terwyl jy online is, indien jy na ’n demo snit wil luister, die bladmusiek en ’n ‘guide- of backtrack’ wil aflaai.

F35.
Jesus Kom Weer

(RUBRIEK:  Flammikidz – Wederkoms / Hoop en Voleinding)

Teks en Musiek:
Hanneke Engelbrecht

© 2005 MAR Gospel Music Publishers

1. Jesus is ons Koning, Heer,

en ons weet Hy sal t’rugkeer.

Soos hul Hom sien opvaar het,

sal Hy kom om ons te red.

Refrein:  

Ja, Jesus kom weer!

Ja, Jesus kom weer!

Ek en jy behoort aan Hom.

Ons glo dat Hy weer sal kom.

2. Jesus is ons Koning, Heer.

Ek en jy behoort aan Hom.

Soos hul Hom sien opvaar het,

glo ons dat Hy weer sal kom.

Refrein:  

Skyfie 15 en 16
4. God praat met ons en ons luister
4.1. Luister na die Woord

Konteks
Die Johannes-evangelie begin met ’n proloog (1:1-18) wat Jesus se hemelse herkoms en Sy aardse roeping bekendmaak.  
 
Na die proloog, word die bediening van Jesus in drie dele vertel.  Die slothoofstuk (hfst. 21) is waarskynlik later bygevoeg.  Die eerste deel (1:19-12:50) van Johannes vertel van Jesus se werk in die wêreld oor ’n tydperk van drie jaar (daar is melding van drie Paasfeeste).  Die tweede deel (13:1-17:26) handel oor Jesus se laaste paar uur saam met Sy dissipels voor Sy arrestasie en die derde deel (18:1-20:31) handel oor Jesus se arrestasie, verhoor, kruisiging en dood, asook Sy opstanding en verskyning aan die dissipels.  
 
Johannes 18:33-37 vorm dus deel van Jesus se laaste paar ure voor Sy dood en spesifiek oor Sy kruisondervraging deur die goewerneur van Judea.  Anders as die Joodse regstelsel, wat primêr op ooggetuies se getuienis gesteun het (vandaar die Jode se fabrikasie van getuies teen Jesus), het die Romeinse reg ruimte gelaat vir die kruisondervraging van die beskuldige self deur die regter wat die vonnis moes oplê.  Dit is opvallend dat die Johannes-evangelie die verhoor van Jesus voor die Romeinse owerheid vollediger vertel as van dié voor die Joodse Raad (in die Sinoptiese Evangelies is dit presies die teenoorgestelde).
 
Uitleg
In vers 33 begin Pontius Pilatus (goewerneur 26–36 n.C.) met sy ondervraging van Jesus in sy Jerusalemse goewerneurswoning (die praetorium).  Gewoonlik was die goewerneur in sy ampswoning in Seserea woonagtig.  Hy het egter dikwels vir die Joodse feeste na Jerusalem gereis.  
 
Pilatus se eerste vraag aan Jesus as Romeinse prokurator ("Is jy die koning van die Jode?") fokus spesifiek op die politieke aanspraak van Jesus, naamlik dat hy Hom as die koning van die Jode voorgedoen het.  Dié aanspraak het ’n  direkte bedreiging vir Romeinse belange ingehou.  Het Jesus naamlik beplan om ’n rebelleregering tot stand te bring?  Joodse nasionalisme was immers ’n faktor tydens Pilatus se regering.  Pilatus se vraag kan ook gelees word dat hy nie kon glo dat die man voor hom as die koning van die Jode beskou kon word nie (m.a.w. "is jy die koning van die Jode!?").
 
Jesus antwoord egter nie die vraag van Pilatus nie (in die hele debat laat Hy Hom nie ondervra deur Pilatus nie).  Hy wil eerder weet hoekom Pilatus dié vraag vra (vers 34).  Is dit omdat hy uit sy eie waarneming dink dat Jesus daarop aanspraak maak om ’n politieke koning te wees (waarop Jesus ontkennend sou antwoord) of is dit omdat die Jode Jesus as die Messiaanse koning van Israel voorgehou het (waarop Jesus instemmend sou antwoord).  Die profete in die Ou Testament het voorspel dat daar ’n koning soos Dawid sal kom om die onderdrukte volk van God na vryheid te lei.  Die Jode het op grond van die voorspellings ’n koning verwag wat hulle van die fisieke onderdrukking van die Romeine sou red.  Jesus se redding strek egter verder as die politieke bevryding van Israel.
 
Pilatus reageer vervolgens op Jesus se woorde deur te verklaar dat hy nie ’n Jood is nie (vers 35).  Dié uitroep van Pilatus verraai iets van sy frustrasie van om in ’n Joodse aangeleentheid verstrengel te raak.  Hy het nie kennis van die Joodse Messiaanse verwagtinge of hulle religieuse binnegevegte nie.  Die ontkenning van Pilatus dat hy ’n  Jood is, beklemtoon ook dat die aanklag en verhoor van Jesus eintlik ’n Joodse saak is.  Die skuld daarvoor rus dus op die skouers van die Joodse leiers.  Daarom vra hy vir Jesus wat Hy gedoen het dat die priesterhoofde Hom sou wou doodmaak.  
 
Weereens antwoord Jesus nie dié vraag direk nie (vers 36).  Hy antwoord eerder dat Sy koninkryk (en dus Sy Koningskap) nie van hierdie wêreld is nie.  Indien dit was, sou Sy onderdane Hom militêr probeer bevry het (Petrus het dit nie mooi verstaan nie en het Malgus se oor afgekap, met die gevolg dat Jesus hom oor sy optrede moes teregwys – 18:10-11).  Anders as in die Sinoptiese Evangelies, verwys Jesus net hier en in 3:3 en 3:5 na Sy koninkryk (let wel nie na die koninkryk van God soos in die Sinoptiese evangelies nie).  In die Johannes-evangelie het Jesus duidelik geen politieke aspirasies nie.  Só het Hy in 6:15 [
] geweier dat mense Hom koning maak
 
Pilatus hoor egter wat hy wil hoor (Ja, Jesus wou koning wees).  Sy stellingvraag in vers 37 impliseer ’n "ja" as antwoord.  Jesus maak dus volgens Pilatus daarop aanspraak om ’n koning te wees.  Vervolgens antwoord Jesus hom weer nie direk nie.  Hy bevestig net dat Pilatus gesê het dat Hy ’n koning is.  Hierop gee Jesus ’n uiteensetting van Sy roeping.  Hy is naamlik gestuur om oor die waarheid te getuig.  Hiermee bedoel Hy sy hele verlossingsboodskap.  Daarom sal die wat die waarheid liefhet, na Hom luister.  Met sy verwysing na die waarheid, het Jesus in effek vir Pilatus die fokus van die verhoor gemaak.  Hoe sou hy op Jesus as verkondiger van die waarheid reageer?  [
]
Skyfie 17 en 18
4.2. Luister weer na die Woord
Nadat Hitler se leërmagte Denemarke beset het, kom die bevel dat alle Jode voortaan geel Dawid-sterre moes dra.  Die Koning van Denemarke het nie teen hierdie opdrag gegaan nie.  Hy het die Joodse Dene beveel om ’n ster te dra en hyself het ook die ster gedra!  Hy het die res van die Dene gevra om ook soos hy te maak! 

Die Koning het gesê:  “Ons is almal Dene! Een Deense persoon is net so belangrik soos die ander!” Hy het sy geel ster elke keer gedra as hy Kopenhagen toegegaan het om so sy mense te bemoedig! Die Koning van Denemarke het met sy mense geïdentifiseer tot op die punt waar selfs sy lewe op die spel was!

Dit is ’n wonderlike storie met ’n kragtige betekenis. Die enigste probleem, is dat dit nie waar is nie. Dis ’n sogenaamde “urban legend”- waarskynlik het iets daarvan plaasgevind, maar mense het waarskynlik dit ingekleur totdat ons dit het soos ons dit nou het.  Nou is dit ’n legende.  Jammer, nè?  Wat ’n grootse beeld van ’n koning wat ten volle met sy mense identifiseer!


“Is jy die koning van die Jode” het Pilatus gevra. “Vra u dit uit u eie,  of het ander dit vir u van My gesê?” het Jesus vir Pilatus gevra. Dis asof Jesus vir hom vra:  “Is dit jou idee of het ander met jou gepraat oor my?” 

Dis hoe “urban legends” begin.  Ander mense wat begin praat oor wat ander mense vir ander mense vertel het wat hulle by ander mense gehoor het!  Jesus was ten diepste gekruisig op grond van skindernuus en gerugte! Daar was waarskynlik ’n urban legend wat Pilatus se ore bereik het, waarin vertel word dat Jesus ’n rewolusie teen Rome gaan lei! 


In sy gesprek met Pilatus erken Jesus dat hy ’n koning is.  Maar nie die soort waaraan Pilatus gewoond is nie!  “My koninkryk is nie van hier nie...”

Hy is inderdaad ’n koning wat met sy mense identifiseer.  Hy dra nie ’n geel ster nie, maar ’n kruis.  ’n Kruis wat sy mense bevry het!  

Skyfie 19
Inderdaad ’n ANDERSE KONING – dit laat dink ’n mens aan die pragtige storie van Die ystersmid-koning:  

 

Lank gelede was daar ’n koning wat nie baie gehou het van die kollig wat koningskap meebring nie. Hy het sy kroon maar taamlik huiwerig gedra en ongemaklik gevoel elke keer wanneer hy op die goue troon gesit het. Dit alles het al begin toe hy as koning gekroon is. Sy onderdane het ’n pragtige koninklike kleed na hom toe gebring. 

“Waar kom dié kleed vandaan?” wou die nuwe koning weet. 

“Van die koningshuis se handelaar,” antwoord hulle. 

“Waar kom die kleed vandaan?” het die koning herhaal. 

“Dit kom van Persië af,” antwoord hulle. 

“Waar kom die kleed vandaan?” het die koning aangehou. 

“Koning, hierdie kleed is gemaak van die pelse van klein diertjies wat jagters gevang het,” was die finale antwoord. 

Hartseer het die koning aan die kleed geraak. “Hoe kan ek sulke wreedheid as kleed dra?”

Die koning het ook ’n pêrel van onskatbare waarde as geskenk ontvang. Maar hy het dit onmiddellik teruggegee toe hy hoor dit het mense hulle lewe gekos om dit uit te duik. Hy het totaal anders opgetree en regeer as die konings waaraan die mense gewoond was. Mense het onder mekaar begin praat dat hy te sensitief en te sagmoedig vir ’n koning was. 

En op ’n dag het die koning eenvoudig van dié amp af weggestap. 

Kort daarna het ’n klomp bose ridders die sagmoedige koning se plek oorgeneem. Hulle het die belasting vermeerder en die mense begin uitbuit. Hulle was wreed en liefdeloos. 

Intussen het die sagmoedige koning ’n ystersmid geword en dwarsdeur die land getoer om messe skerp te maak en potte reg te maak. Die meeste van die tyd het hy in die kombuise van die armes gewerk. Hulle het hom leer liefkry omdat hy met sy oë geluister en vrae uit sy hart gevra het. By hulle het hy gehoor dat die ridders die mense kwaai onderdruk het. 

Wat die mense nie by hom geleer het nie, was wie hy werklik was. Alhoewel hy soos die vorige koning gelyk het, was niemand seker nie. Hoekom sou ’n koning die werk van ’n ystersmid doen? Hulle het dikwels vir hom gevra: “Is jy ’n  koning?”  

Gewoonlik het hy ’n standaard-antwoord gegee: “Lyk ek vir julle soos 'n koning?”

Eendag het ’n klomp mense rondom die ystersmid saamgedrom. “Wat moet ons met die ridders en hulle volgelinge doen?” 

Die ystersmid het saggies gesê: “Die ridders het nie altyd hierdie koninkryk regeer nie. Eendag sal hulle weer verwyder word.”

“Hoe kan ons teen sulke mense veg?” het ’n vrou wanhopig uitgeskree. “Al wapens wat ons het, is ons plaasgereedskap!”

Die ystersmid het voor die skare gaan staan. “Wanneer die tyd reg is, sal julle nie swaarde gebruik nie. Al wat julle sal nodig hê, is houtpale. Begin hulle bymekaarmaak.”

’n Paar dae daarna het die ystersmid naby die paleis gaan staan om sy donkiewa te herstel. Dis toe dat een van die ridders verby hom ry. Toe die ridder die slypsteen op sy wa raaksien, swaai hy om en stop by hom. 

“Is jy ’n ystersmid?”  

“Ek is. “

“Dan kom jy saam met my,” sê die ridder en bind ’n tou om die ystersmid vas en sleep hom agter sy perd aan tot binne-in die paleis gronde. Daar skreeu hy: “Ek het ’n ystersmid gebring om ons swaarde skerp te maak!”

Twee dae lank het die ystersmid-koning die swaarde van die wrede leiers skerpgemaak. Elke wapen het op sy slypsteen beland. Hy het elke wapen só skerp gemaak dat dit seepglad deur die fynste papier kon sny. Maar vroeg op die derde dag het die ystersmid by die paleis uitgeglip en die mense bymekaargekry. 

“Die tyd het aangebreek. Ons gaan vandag buite die paleis bymekaarkom – bring julle houtpale!”

Al die mense het voor die paleis saamgekom. Die hekke van die paleis het oopgegaan en die wrede ridders het op hulle perde uitgery – hulle swaarde blink in die oggendson. ’n Vrees het die mense beetgepak. 

“Staan vas, my mense!” roep die ystersmid. 

“Maar ons gaan sterf!” roep hulle uit. 

“Nee,” dring die ystersmid-koning aan, “julle gaan lewe. Gebruik net die pale om hulle swaarde te keer.”

Niemand het verstaan nie, maar hulle het die ystersmid vertrou, vasgestaan en hulle pale bokant hul koppe gehou. Die ridders het gelag. Die eerste ridder het op die ystersmid, met net ’n boomtak in sy hand, afgepyl en met sy swaard na hom gekap. Toe sy swaard deur die dun tak sny, het dit onmiddellik gebreek! Ongelooflik! Die ystersmid het die swaarde skerp gemaak, maar ook elke swaard se kern weggeslyp. Die swaarde was skerp vir die oog, maar so sag soos snesies.

Een vir een is die ridders ontwapen en gou het die mense hulle oorwin. Almal het die ystersmid toegejuig en iemand het gevra: “Is jy ’n koning?”  

Die ystersmid het geantwoord: “Ek is. “

Onmiddellik het die skare geskreeu: “Kroon die ystersmid as koning, kroon hom!”

Maar hy het hulle stilgemaak. “Ek is nie ’n koning wat oor julle wil heers nie. Ek het nie gekom om gedien te word nie, maar om te dien. Ek wil hê julle moet mekaar liefhê, dan sal mense weet julle is my volgelinge. Ek dring daarop aan dat julle leiers sal kies wat reg sal doen, wat nederig en eenvoudig sal leef. Onthou, die belangrikste onder julle moet ’n  dienskneg vir almal wees.”  

Met dié woorde het die koning uit hulle midde verdwyn sodat hulle ’n nuwe lewe sonder hom kon begin. 

In die jare wat gevolg het, was die koninkryk bekend vir sy regverdigheid en liefde. Wanneer die mense vir hulle kinders stories oor die beginjare van die koninkryk vertel het, het hulle altyd getuig dat hulle anderse manier van lewe gevorm is deur die man wat bekend was as “Die ystersmid-koning”. 

Skyfie 20
Burns het in die 1970-tigs ’n informele Withuis gebedsgeleentheid begin bywoon. Week na week is iemand die kans gegun om met gebed af te sluit. Almal, behalwe Burns. Burns was konstant oorgesien uit respek vir sy geloof... hy was ’n Jood.

Een week het ’n nuweling die byeenkoms gelei en gevra dat Burns dit met gebed moet afsluit. Hy het nie geweet dat Burns ’n Jood was nie... Die ou hande het gewonder hoe Burns gaan reageer. Sonder ’n oomblik van aarseling, het Burns mense gevra om hande te neem sodat hulle ’n sirkel kon vorm. Toe bid hy die volgende gebed:

 

“Lord, I pray that you would bring Jews to know Jesus Christ as die Messiah. I pray that you would bring Muslims to know Jesus Christ as more than a prophet, to know him as Lord and Savior. Finally, Lord, I pray that you would bring Christians to know and follow Jesus Christ.”
Vandag op hierdie Christus is die Koning Sondag, wil ons ook so bid..., 

Sodat ons Jesus se woorde in vers 37 sal uitleef. Sodat ons verseker kan weet dat Jesus wat die Koning is, iets is wat ons uit ons eie uitleef, wat ons lewe oorgeneem het en nie ’n urban legend  is wat ons van baie ander mense gehoor het nie.

Skyfie 21
1. Carl Jung het iewers gesê “Christene vra dikwels hoekom God nie met hulle praat soos hulle glo Hy in die verlede gedoen het nie”.

As ek die vrae hoor, laat dit my altyd dink  aan die rabbi wat ook gevra is hoekom mense in die verlede God so dikwels gesien het, maar deesdae sien niemand meer vir God nie.  Hy het hulle geantwoord: “Deesdae is daar niemand meer wat laag genoeg kan buk en goed genoeg kan luister nie!” 

Onthou ons aanbid ’n Nederige koning.  Daarom soek Christene vir Jesus op VERKEERDE PLEKKE! 

2.  Aan die Illustreerder\skilder Gustave Doré, een van die voorlopers en voorbeelde van Spielberg se Dreamworks, was eendag ’n skildery van Jesus gegee wat deur een van sy studente voltooi is. Dié het daarna gekyk en gesê : “As jy Hom meer liefgehad het, sou jy Hom beter geteken\geskilder  het!”

Skyfie 22
Daarom is dit so dat volgelinge van Jesus nog altyd uitgestaan het as mense wat anders is.  Walter Brueggemann (Ou Testament teoloog) het iewers gesê :  

“To be odd in the world, is God ‘s intention for His people !” Alles wat Jesus vir ons voorstel om te doen, is so anders as wat die wêreld voorstel…

Hê jou vyande lief ! … Vergewe mekaar 70 x 7 keer, m.a.w. oneindig ! Luister ’n bietjie na Jesus se grondwet vir die Sy koninkryk …

(Lees die Saligsprekinge: Matt 5:3 ev.)

Skyfie 23 en 24
Daarom, in lyn met ’n boek van Leonard Sweet “Jesus drives me crazy”, wil dissipels van Jesus die volgende sê: “Jesus maak my G.E.K. en M.A.L. op hierdie Christus is die Koning Sondag”
  
G.eesbeheersde mense 

E.er 

K.oning Jesus

(Daarom het dissipels)

M.ense
A.ltyd
L.ief
Skyfie 25 en 26
5. Lied

Daar is soveel liedere op www.flam wat oor Jesus se koningskap gaan.  Gaan na www.flam.co.za – tik ‘koning’ in die soekblokkie in en soek.


Skyfie 27

Nous e-pos
Skyfie 28
Omdat ons lank vooruit werk aan die PP, kry ons dikwels nader aan die Sondag nog waardevolle idees en voorstelle.  Ons het egter geen manier om jou te laat weet as ons nie jou e-posadres het nie.  Indien jy op ons e-poslys wil wees, stuur vir ons ’n epos na nouspowerpoints@gmail.com  met die woord ‘Nous E-poslys’ in die ‘Subject’-lyn.

Jy kan ook aansluit by ons Facebook-groep  ‘Nous – Common sense wysheid’  of volg ons op Twitter  @NousWisdom. 
Skyfie 29
6. Volgende week:

Jeremia 33:14-16
� "Toe Jesus merk dat hulle Hom met geweld wil kom koning maak, het Hy verder die berg op gegaan, Hy alleen."


� Bronne

